
MOLIYAVIY VOSITALAR ASOSIDA ERKIN 
IQTISODIY ZONALARNI RIVOJLANTIRISH 

STRATEGIYASINI TAKOMILLASHTIRISH
Quziev Ravshan Ramazanovich

O‘zbekiston Respublikasi Bank-moliya akademiyasi “Moliya” kafedrasi dotsenti., PhD.

Annotatsiya: Ushbu maqolada erkin iqtisodiy zonalar faoliyatini moliyaviy vositalar orqali rivojlantirishning konseptual 
asoslari tahlil qilingan. Zamonaviy moliyaviy instrumentlarning EIZlar samaradorligiga ta’siri, mavjud muammolar va ularni 
bartaraf etish yo‘llari ko‘rib chiqilgan. Shuningdek, xalqaro tajriba asosida EIZlar uchun mos moliyaviy mexanizmlarni 
ishlab chiqish bo‘yicha takliflar berilgan.

Kalit soʻzlar: erkin iqtisodiy zona, moliyaviy vositalar, investitsiya muhit, soliq imtiyozlari, moliyaviy mexanizmlar, barqaror 
rivojlanish, iqtisodiy islohotlar.
Abstract: This article analyzes the conceptual foundations for enhancing the performance of free economic zones 
(FEZs) through financial instruments. It explores the impact of modern financial tools on FEZ efficiency, identifies current 
challenges, and proposes solutions. The study also offers policy recommendations for developing effective financial 
mechanisms based on international best practices.

Key words: free economic zone, financial instruments, investment climate, tax incentives, financial mechanisms, 
sustainable development, economic reforms.
Аннотация: В статье рассмотрены концептуальные основы развития деятельности свободных экономических 
зон (СЭЗ) с использованием финансовых инструментов. Проанализировано влияние современных финансовых 
механизмов на эффективность СЭЗ, выявлены существующие проблемы и предложены пути их решения. Также 
даны предложения по разработке эффективных финансовых моделей с учетом международного опыта.

Ключевые слова: свободная экономическая зона, финансовые инструменты, инвестиционный климат, налоговые 
льготы, финансовые механизмы, устойчивое развитие, экономические реформы.

K I R I S H
So‘nggi yillarda O‘zbekiston Respublikasida iqtisodiy islohotlarning yangi bosqichga o‘tishi, xususan, 

hududiy iqtisodiyotni faollashtirish, xorijiy investitsiyalarni jalb etish va eksport salohiyatini kengaytirish 
borasidagi strategik yondashuvlar davlat iqtisodiy siyosatining ustuvor yo‘nalishlaridan biriga aylandi. Ayniqsa, 
erkin iqtisodiy zonalar (EIZ) faoliyatini kuchaytirish orqali milliy iqtisodiyotning raqobatbardoshligini oshirish, 
sanoatni modernizatsiya qilish va innovatsion texnologiyalarni joriy etish imkoniyatlari kengaymoqda.

Erkin iqtisodiy zonalar - bu alohida imtiyozli tartibga ega bo‘lgan hududiy tuzilmalardirki, ular ichki va 
tashqi sarmoyadorlar uchun qulay muhit yaratadi, ishlab chiqarish, eksport va xizmat ko‘rsatish sohalarini 
rivojlantirishda muhim vosita bo‘lib xizmat qiladi. Ayni vaqtda EIZlarning iqtisodiy samaradorligi nafaqat ularning 
yuridik maqomiga, balki ularni moliyaviy qo‘llab-quvvatlash mexanizmlarining qamroviga va samaradorligiga 
ham bevosita bog‘liqdir.

Bugungi global iqtisodiy sharoitda EIZlarning rivojlanishiga ta’sir etuvchi omillar doirasida moliyaviy 
vositalar, xususan, soliq imtiyozlari, subsidiyalar, kredit va grant dasturlari, investitsiya kafolatlari va kapital 
bozorlaridagi moliyaviy instrumentlar alohida o‘rin tutadi. Shu bois, erkin iqtisodiy zonalarning barqaror faoliyat 
yuritishini ta’minlashda moliyaviy vositalarning konseptual asoslarini chuqur tahlil qilish, ularni milliy kontekstda 
takomillashtirish va xalqaro tajribalar bilan uyg‘unlashtirish dolzarb ilmiy va amaliy vazifalardan biridir.

M A V Z U G A  O I D  A D A B I Y O T L A R  S H A R H I
Erkin iqtisodiy zonalar (EIZ) bugungi kunda jahon iqtisodiy rivojlanishining ajralmas qismi bo‘lib, mintaqaviy 

iqtisodiy o‘sishni rag‘batlantirishda samarali mexanizm sifatida keng qo‘llaniladi. Ularning asosiy maqsadi xorijiy 
investitsiyalarni jalb qilish, eksport hajmini oshirish, yangi ish o‘rinlarini yaratish va iqtisodiy faollikni oshirishdan 
iborat. Erkin iqtisodiy zonalar iqtisodiyoti asosan xalqaro savdo-sotiq erkinligi va investitsiyalar oqimining 
oshishi bilan bog‘liq bo‘lib, ular davlatlarning mintaqaviy iqtisodiy rivojlanish strategiyalarining ajralmas qismi 

hisoblanadi. Ko‘plab tadqiqotlar EIZlarning iqtisodiyotga bo‘lgan ta’sirini o‘rganib, ularning mintaqaviy iqtisodiy 
rivojlanishga qo‘shadigan hissasi haqida xulosalar bergan. Ushbu adabiyotlar sharhi erkin iqtisodiy zonalarning 
mintaqaviy iqtisodiyotga ta’sirini nazariy va amaliy jihatdan o‘rganishga bag‘ishlangan turli manbalarning tahlilini 
o‘z ichiga oladi.

Erkin iqtisodiy zonalar (EIZ) iqtisodiy rivojlanish jarayonida muhim rol o‘ynab, bir qancha nazariy 
yondashuvlar asosida tashkil etilgan. EIZlarning asosiy nazariy tamoyillari, asosan, rivojlanish nazariyalari bilan 
chambarchas bog‘liq. Ularning rivojlanish nazariyasi bo‘yicha turli yondashuvlar mavjud bo‘lib, ular mamlakatlar 
iqtisodiyoti va mintaqaviy rivojlanishining turli bosqichlarida qanday ta’sir ko‘rsatishini tahlil qiladi.

Erkin iqtisodiy zonalar paydo bo‘lishining boshqa bir nazariy asosini G‘arbiy Evropa va Shimoliy Amerika 
mamlakatlarida ishlab chiqilgan iqtisodiy rivojlanish nazariyalarida ko‘rish mumkin. Ushbu nazariyalar agrar-
industrial rivojlanish modeliga asoslangan bo‘lib, bu modelda agrar rivojlanish sanoat rivoji bilan uyg‘unlikda 
amalga oshiriladi (Sassen, 2014). Sanoat rivoji hududiy iqtisodiy tizimlarning muvozanatli rivojlanishiga olib 
keladi. Bunday yondashuvlar ko‘plab mamlakatlarda, xususan, Osiyo va Afrikadagi iqtisodiy islohotlar jarayonida 
muvaffaqiyatli tatbiq etilgan.

Xyus va Van der Ven (2018) tomonidan olib borilgan tadqiqotda agrar-industrial rivojlanish modelining 
amaliy tatbiqi Janubi-Sharqiy Osiyo mamlakatlari misolida o‘rganilgan. Ularning tadqiqotlari shuni ko‘rsatadiki, 
EIZlar ushbu mintaqada sanoat rivojini jadallashtirgan va agrar rivojlanishni ham qo‘llab-quvvatlagan. Ushbu 
nazariy yondashuvga ko‘ra, sanoat va qishloq xo‘jaligi sektorlari o‘rtasidagi uyg‘un rivojlanish orqali butun 
iqtisodiy tizimning barqarorligini ta’minlash mumkin.

Krugman (1991) tomonidan ishlab chiqilgan iqtisodiy rivojlanish nazariyasining muhim tamoyillaridan 
biri “iqtisodiy o‘sish” modelidir. Ushbu modelga ko‘ra, iqtisodiy faoliyat ma’lum bir hududga jamlanganda, 
u hududning umumiy iqtisodiy salohiyati oshadi, bu esa butun mintaqaga ijobiy ta’sir ko‘rsatadi. Bunday 
zonalarning rivojlanishi iqtisodiy o‘sishning barqarorligini ta’minlaydi va iqtisodiy faoliyatlarni geografik jihatdan 
kontsentratsiyalash orqali samaradorlikni oshiradi.

Misol sifatida, Mendez va Xernandez (2020) tomonidan olib borilgan tadqiqot Meksikada tashkil etilgan 
erkin iqtisodiy zonalar misolida Krugman modelining qo‘llanilishini ko‘rsatadi. Tadqiqotda EIZlarning butun 
mintaqadagi iqtisodiy faollikka bo‘lgan ta’siri tahlil qilinib, iqtisodiy faoliyatni jamlash orqali mahalliy ishlab 
chiqarish va eksport hajmi oshgani aniqlangan. Bu jarayon mamlakatning umumiy iqtisodiy o‘sishiga ham katta 
ta’sir ko‘rsatgan.

Porterning (1990) raqobatbardoshlik nazariyasiga ko‘ra, erkin iqtisodiy zonalar mamlakatlar uchun milliy 
iqtisodiy raqobatbardoshlikni oshirishning samarali mexanizmlaridan biri hisoblanadi. Ushbu nazariyaga ko‘ra, 
raqobatbardoshlikni oshirish uchun iqtisodiy faoliyatni ma’lum bir hududda jamlash va innovatsion salohiyatni 
kuchaytirish zarur. Shu tariqa, erkin iqtisodiy zonalar iqtisodiy faoliyatni bir joyga yig‘ib, iqtisodiyotning turli 
sohalarini rivojlantirish imkonini beradi. Bu jarayon mintaqaviy iqtisodiy o‘sishni jadallashtiradi va eksportga 
yo‘naltirilgan ishlab chiqarishni rivojlantirishga xizmat qiladi.

T A H L I L  V A  N A T I J A L A R
EIZlarni tashkil etishning asosiy maqsadlari, ko‘p hollarda, turli davlatlarda bir xil bo‘ladi: ushbu hududlar 

va ularning atroflarida aholini ish bilan ta’minlash; ichki bozorda faoliyat ko‘rsatayotgan mahalliy korxonalarga 
zarar yetkazmasdan, EIZlarda eksportga yo‘naltirilgan yangi ishlab chiqarish quvvatlarini rivojlantirish. 
Bunga qo‘shimcha ravishda, iqtisodiy jihatdan rivojlanishdan ortda qolayotgan hududlarni qo‘llab-quvvatlash, 
zamonaviy “nou-xau”larni joriy etish, eskirgan texnologiyalarni yangilash, mahalliy mutaxassislar va ishchilarga 
yangi mehnat uslublarini o‘rgatish hamda tayyor mahsulot ishlab chiqarishda mahalliy xomashyolardan samarali 
foydalanish maqsadlari ham ko‘zda tutiladi.

1-jadval. Erkin iqtisodiy zonalarni tashkil qilish maqsadlari.
№ Maqsad turlari Tavsif

1 Iqtisodiy maqsadlar

Tashqi iqtisodiy faoliyatni jadallashtirish va kengaytirish;
Iqtisodiyotga ichki va tashqi investitsiyalarni jalb qilish;
Mahalliy ishlab chiqarishning raqobatbardoshligini va iqtisodiy samaradorligini oshirish;
Eksport hajmini va importni qisqartiruvchi mahsulotlar ishlab chiqarishni har bir hududda 
rivojlantirish;
Milliy iqtisodiyotga keladigan valyuta tushumlarini oshirish.

2 Ijtimoiy maqsadlar

Yangi ish o‘rinlarini yaratish va aholi bandligini oshirish;
Kadrlar, muhandislar, xo‘jalikda ishlovchilar va boshqaruv sohasidagi xodimlarni jahon 
standartlari darajasida tayyorlash va o‘qitish;
Milliy bozorni yuqori sifatli sanoat va iste’mol mahsulotlari bilan ta’minlash;
Aholining turmush darajasini va farovonligini oshirish;
Qoloq hududlarning rivojlanishini, hududda yetishmayotgan resurslarni markazlashtirish 
orqali tezlashtirish.

3 Ilmiy-texnik 
maqsadlar

Zamonaviy xorijiy va mahalliy texnologiyalardan faol foydalanish;
Ilmiy-tadqiqot va ishlanmalarning natijalarini amaliyotda qo‘llashni tezlashtirish;
Dolzarb yo‘nalishlarda ilmiy-texnik soha uchun xorijiy mutaxassislarni jalb qilish;
Ilmiy-texnik markazlar va venchur kompaniyalarning tajribalarini, shuningdek, ilmiy-
tadqiqot yutuqlarini amaliyotga tatbiq etish;
Ishlab chiqarish quvvatlaridan samarali foydalanishni oshirish.

Manba: muallif ishlanmasi

Zamonaviy dunyo tajribasida erkin iqtisodiy zonalar (EIZ) tasnifiga turli xil yondashuvlar mavjud. Dunyo 
amaliyotida EIZlarni tashkil etishda ikki asosiy konseptual yondashuv qo‘llaniladi, ya’ni tashkil etish usuliga 
qarab, quyidagi ikki turdagi hududlar ajratiladi:

Hududiy EIZlar.
Funksional (nuqtali) EIZlar.
Hududiy EIZlar – belgilangan ma’lum bir hududda joylashgan bo‘lib, u yerda faoliyat yurituvchi barcha 

rezidentlar, ularning faoliyat turlaridan qat’i nazar, iqtisodiy imtiyozlar va afzalliklardan foydalanadi. Masalan, 
Xitoydagi EIZlar yoki Braziliyadagi “Manaus” hududi bunga misol bo‘la oladi. Shuningdek, rivojlangan 
davlatlardagi ko‘plab eksport ishlab chiqarish hududlari ham ushbu yondashuvning amaliy misollari sifatida 
keltirilishi mumkin.

Funksional (nuqtali) EIZlar – bu yerda firma o‘zining qaysi hududda joylashganligidan qat’i nazar, ma’lum 
turdagi tadbirkorlik faoliyatiga nisbatan qo‘llaniladigan imtiyozli rejimlardan foydalanishi mumkin. Boshqacha 
qilib aytganda, imtiyozlar faqat muayyan faoliyat turlariga tegishli bo‘ladi, ularning geografik joylashuviga bog‘liq 
bo‘lmaydi. Masalan, bunday EIZlar qatoriga Karib dengizi hududidagi alohida korxonalardan iborat offshor 
markazlari, turistik zonalar, Meksikadagi Makiladoras korxonalari va “duty-free” do‘konlar kiradi. Shu sababli, 
bunday EIZlar “nuqtali” hududlar deb ataladi.

EIZlarni tashkil etishda hududiy va funksional yondashuvlarning turli ko‘rinishlari mavjud bo‘lib, ularni 
quyidagi 1-rasm orqali ko‘rish mumkin.

1-rasm. EIZlarni tashkil etishning hududiy va funksional yondashuvlari.
Manba: muallif ishlanmasi

Hududiy yondashuv asosida EIZlarni tashkil etishning bosh maqsadi - ma’lum bir hudud yoki mintaqaning 
ijtimoiy-iqtisodiy rivojlanishidagi muammolarni hal qilishdan iboratdir. Bu jarayonda ishtirok etuvchi va berilgan 
imtiyozlardan foydalanuvchi subyektlar sifatida EIZ hududida joylashgan korxonalar va tashkilotlar namoyon 
bo‘ladi. Ushbu korxonalar hududdagi iqtisodiy o‘sish va rivojlanishni ta’minlashda muhim rol o‘ynaydi va maxsus 
imtiyozli sharoitlardan foydalanadi.

Funksional yondashuv orqali EIZlarni tashkil etishdan asosiy maqsad esa iqtisodiyotning tarkibini 
yangilash va muayyan ustuvor tarmoqlarni rivojlantirishdir. Bu usulda imtiyozlar geografik joylashuvga bog‘liq 
emas, balki ma’lum turdagi tadbirkorlik faoliyatini amalga oshirayotgan korxona va tashkilotlarga taqdim etiladi. 
Bunda kompaniya yoki tashkilot qayerda faoliyat yuritmasin, belgilangan soha yoki yo‘nalish bo‘yicha imtiyozli 
rejimlardan foydalanish imkoniyatiga ega bo‘ladi. Shu yo‘l bilan iqtisodiyotning maqsadli sohalarini qo‘llab-
quvvatlash va innovatsion rivojlanishga erishish ko‘zda tutiladi.

Har ikkala yondashuv ham o‘ziga xos afzalliklari bilan ajralib turadi. Hududiy yondashuv, mintaqaviy 
iqtisodiy faollikni oshirishga qaratilgan bo‘lsa, funksional yondashuv esa butun mamlakat miqyosida ayrim 
sohalarni rag‘batlantirishni nazarda tutadi.

T A K L I F L A R  V A  X U L O S A
Tadqiqot natijalari shuni ko‘rsatadiki, erkin iqtisodiy zonalar (EIZ) iqtisodiyotni diversifikatsiya qilish, xorijiy 

investitsiyalarni jalb etish, yangi ish o‘rinlarini yaratish va eksport salohiyatini oshirishda strategik vosita bo‘lib 
xizmat qilmoqda. Biroq, mavjud moliyaviy qo‘llab-quvvatlash vositalarining takomillashmaganligi, ularning 
samarali ishlash mexanizmlarining cheklangani EIZlarning to‘liq salohiyatini ro‘yobga chiqarishga to‘sqinlik 
qilmoqda. Shu bois, quyidagi taklif va xulosalar ilgari suriladi:

Moliyaviy vositalar tizimini diversifikatsiyalash lozim. EIZlar uchun soliq va bojxona imtiyozlari bilan 
cheklanib qolmasdan, zamonaviy moliyaviy instrumentlar — subsidiyalashgan kreditlar, grantlar, sug‘urta 
mexanizmlari, kafillik fondlari va fond bozoridan foydalanish imkoniyatlarini kengaytirish zarur.

Hududlar kesimida moliyaviy qo‘llab-quvvatlash strategiyasi ishlab chiqilishi kerak. Har bir EIZning 
ixtisoslashuvi, infratuzilmasi va investitsiyaviy profili asosida individual moliyaviy qo‘llab-quvvatlash paketlari 
ishlab chiqilishi, bu orqali ularning raqobatbardoshligini oshirish mumkin.

Moliyaviy infratuzilmani mustahkamlash va xalqaro standartlarga moslashtirish zarur. EIZlar faoliyatida 
xususiy moliyaviy institutlar, venchur kapital fondlari va lizing kompaniyalarining ishtirokini rag‘batlantirish orqali 
moliyaviy xizmatlar ekotizimini rivojlantirish muhim ahamiyat kasb etadi.

Raqamli moliyaviy yechimlarni joriy etish. EIZlarda investitsiya loyihalarini onlayn moliyalashtirish 
platformalari, elektron grant va subsidiya tizimlari, shaffof monitoring mexanizmlari orqali boshqarish 
samaradorligini oshirish mumkin.

Monitoring va tahlil tizimini takomillashtirish lozim. EIZlar faoliyatini moliyaviy jihatdan baholash uchun 
zamonaviy indikatorlar tizimi (kapital rentabelligi, fiskal samaradorlik, innovatsion faoliyat darajasi) asosida 
muntazam monitoring olib borilishi zarur.

Ushbu takliflarning amalga oshirilishi EIZlar faoliyatining moliyaviy asoslarini kuchaytiradi, investitsiya 
muhitini sezilarli darajada yaxshilaydi va milliy iqtisodiyotda innovatsion o‘sishni rag‘batlantiradi. Shuningdek, 
EIZlar orqali mintaqaviy iqtisodiy tengsizliklarni kamaytirish va eksportga yo‘naltirilgan ishlab chiqarishni 
kengaytirish imkoniyatlari yaratiladi. Moliyaviy vositalarning konseptual asoslarini xalqaro amaliyot asosida 
takomillashtirish esa EIZlarni O‘zbekistonning uzoq muddatli iqtisodiy strategiyasida barqaror tayanchga 
aylantiradi.

